
Coscì dixendo a i so façeiva segno

De retiâse; ma a questi no gh’ëa cao

(Scibben che de Colombo ô foise ûn degno

Avversaio Tamea e da so pao),

Che ô cappo ô se mettesse a quell’impegno;

Perchè per lô ô poiva êse ûn grosso guao,

E forse irremediabile e fatale,

Se a sorte a ghe mancasse a ûn ommo tale.

E per ô primmo sûbito s’è opposto

A-ô duello intempestivo Bertomê,

E in ogni caxo ô s’è mostrôu disposto

Ciù tosto e pronto a battise per lê;

Dixendo, che se lê ô se foîse esposto,

Torto ô façeiva a-i so compagni e a-ô Çê,

Che l'elezzeivan cappo in quell’impreisa

Lê pe a so gloria, e lô pe-a so difeisa.

Da quell’exempio sûbito animæ

Temo, Oieda, Martin, Giacomo e Fiesco

Dimandavan a lotta invexendæ

E tûtti pin d’ardî cavalleresco,

Quæxi a vinçe Tamea a façilitæ

Ghe foîse de sciorbisce[sic] ûn êuvo fresco:

Ma pe aveî ciù de tûtti quell’onô

Diego e Fernando ëan comme fêua de lô.

Tamea, ch’ô l’ëa magnanimo. e che stimma

Di nemixi ô l’aveiva, che n’ëan vili,

In quella so conteisa ô stava primma

Tutto sorpreiso a veddili e a sentîli:

Vedendo poi ch’aveivan quæxi a primma

Parte ne-a stessa zoveni gentili,

Do coraggio di quæ ô l’aveiva prêuve

Fresche e stûpende, ô s’è sentio commêuve.

